
"TOG'LAR  QULAYOTGAN ZAMON (ABADIY QALLIQ) " ROMANIDAGI
NOREAL OLAM  TALQINI

Buxoro muhandislik texnologiya instituti
akademik litseyi o'qituvchisi Farmonova M.F.

"Tog'lar qulayotgan zamon (Abadiy qalliq)"  asarida Ch.Aytmatovning boshqa ko'plab
asarlaridagi kabi qirg'iz xalq og'zaki ijodi namunalaridan foydalanish - folklorizm hodisasi
uchraydi. Analitik folklorizmning mumtoz ko'rinishi sifatida asar tarkibidan joy olgan
Abadiy qalliq afsonasidagi Abadiy qalliq - muhabbat va sadoqat ramziga aylangan ruh -
noreal olam vakili obrazini ifodalaydi.

"Tog'lar qulayotgan zamon (Abadiy qalliq)" romani IX bobga ajratilgan bo'lib (bu
o'rinda Suyun Qorayev tarjimasi nazarda tutilmoqda), IV bobda Abadiy qalliq afsonasi
sujeti keltiriladi. Afsonani asar bosh qahramoni Arsen Samanchin cheksiz muhabbat
bilan ko'ngil qo'ygan mahbubasi - "o'zining Ayasiga" (5;67) hikoya qilib beradi. Bu
damlar Arsen uchun ham, hali  bozor iqtisodiyotiga iqtidorini tikib ulgurmagan Aydana
uchun ham eng baxtli, eng saodatli damlar edi. Olis Yevropada Xaydelberg tepaligida
o'zgacha ilhom bilan so'zlangan afsona voqeasi g'oyat ta'sirchandir.

Mahobatli Uzangilash tog'laridagi ovullarda epchilligi va botirligi bilan nom qozongan
yosh chopqir ovchi yigit qo'shni ovuldagi go'zal qizni sevib qoladi. Buyuk bir muhabbat
qudrati ila bir-biriga ko'ngil bog'lagan oshiq-ma'shuqlar sevgisi uchun hech qanday to'siq
yo'qday edi. Biroq folbinning qiz taqdiri haqidagi "baxt yulduzingni qora bulut qoplamasa
bas" degan xavotiri va xuddi shu hadikning yigitga ham boshqa bir folbin tomonidan
aytilishi sevishganlarni qandaydir sinov kutib turganligiga ishora qiladi. Oradan ko'p
o'tmay ularning unashtiruv to'ylari bo'ladi. Va ayni shu tantanada folbin bashoratidagi
hadik - "qora bulutlar" ko'lankasi quyuqlashadi. Ichi qoralar, hasadgo'ylar fitna rejasini
tuza boshlaydilar. Mashhur ovchi kuyovning yosh bo'lishiga qaramay buncha obro'-e'tiborga,
izat-hurmatga sazovor bo'layotgani, ovuldagi eng go'zal qiz bilan oila qurayotganligi,
buning ustiga, kelajakda qabila sardoriga ham aylanishi mumkinligi hasadgo'ylarning
tinchini buzib, vujudini adovat olovida yondira boshlaydi. Shu sabab ular yashirin suiqasd
uchun reja tuzadilar. Yozuvchi shu o'rinda bir fikrni keltiradi : "Odamzot hiyla-
nayranglarining chegarasi bormikan? " ( 5;71) Bu savolga faqat "yo'q" deb javob berish
mumkin. Chunki insoniyat ko'p narsalarning chegarasini buzib, qat'iy me'yorlarni
o'zgartirib, o'z kuch-qudrati tantanasi uchun hadsiz, cheku chegarasiz  imkon yaratib
olgan. Bu imkon sabab u na o'tmish oldida, na bugun oldida, na kelajak taqdirlar oldida
va na tabiat oldida o'zini hech nima, hech qanday hodisa uchun javobgar sanamay qo'ygan.
Afsona voqealari yuz bergan olis tarixda ham ana shunday hech nima uchun chegarani tan
olmaydigan razil insonlar to'dasi mash'um va maknun fitna tayyorlashadi. Bu fitna shunchalar
pinhon rejalashtiriladiki, undan na quyosh, na bulut, na daryo va na inson xabar topa
olmaydi. Agar buni sezib qolishganda edi, "hatto vazmin tabiat ham bu qabihlikka qarshi
chiqqan bo'lar edi" (5;71) nomusdan yuzini yashirgan quyoshi, teskari oqqan daryosi,
tinmay jala yog'dirgan buluti bilan. Ammo bunday bo'lmaydi. Unashtiruv marosimi ham,
baxtli kelin-kuyov poygasi ham ko'ngildagiday o'tadi. Biroq haqiqiy to'y marosimi
boshlanishiga yaqin qolgan kunda to'y dasturxoni uchun ov qilib kelayotgan ovchi yigitni
qabiladoshlari mash'um xabar bilan qarshilashadi: unashtirilgan qallig'i boshqa bir yigit
bilan katta shaharga qochib ketibdi. Bu gapning yolg'onligini, bunda fitna borligini bildirish
uchun qizni o'g'irlagan manfurlar qilmishiga guvoh bo'lgan tabiat g'alayon ko'taradi:
yozda qishning ayozli qorbo'roni boshlanib, butun atrof dovulda qoladi. Ammo buni qalbi
tilka-pora bo'lgan yigit tushunmaydi. Butun borlig'ini ag'dar-to'ntar qilgan xabardan dong
qotgan ovchi nomusssiz kelinni topib jazolash uchun o'zini shoshiltirayotgan qarindosh-

urug'lariga shunday deydi: "...Men hech qayoqqa bormayman! Mening shunday qarg'ishga
qolganim rost bo'lsa, men ham o'sha yaramasni qarg'ayman. Butkul odam zotini qarg'ayman!
Odam bo'lgandan ko'ra hayvon bo'lganim yaxshi, endi jo'nab qolinglar. Dunyoda bironta
odamni ko'rgani ko'zim yo'q va bundan buyon meni ham hech kim ko'rmaydi..." (5;75)
Shundan so'ng u tog'-u toshga chiqib ko'zdan yo'qoladi, uni qidirgan yaqinlari ham
topisholmaydi. Qalbini ayovsiz parchalagan ongli, tilli insonlardan ko'ra dardlarini so'zsiz
tinglaguvchi zabonsiz jonzotlar orasidagi hayot ma'qul ko'rinadi. Kelin-chi? Tuhmatga
qolgan bechora kelin uni o'g'irlab qochgan badkirdorlar qo'lidan daryodan kechuv
paytida qutulib qoladi. O'zini daryoga tashlagan jasur qizni to'lqinlar qutqarib qoladi va
omon-eson qirg'oqqa yetkazadi. Chunki daryo ularning muhabbat qasamiga guvoh bo'lgan
edi, shu guvohlik burchi sabab ham daryo ovchining qallig'ini qutqargan edi.  Ammo
ovulga qaytgan qalliq oshiq yigiti tog'-u toshlar aro nishonsiz ketganini eshitadi-yu, u
ham hech kimga hech nima demay yo'qolib qoladi. O'shandan beri Uzangilash tog'laridan
vafodor qalliqning o'z yorini izlab, nola-yu faryod qilishi, mahzun yig'isi eshitiladi:

                Qaydasan, qaydasan? Qaysi tog'larda?
                Qaydasan, qaydasan, yugursam senga...
                Sensiz yuz ko'rsatmas hatto Oy menga.
                Sensiz hayot ham, yashamoq ham yo'q...
                Men sening yoringman, qaydasan, qayda!
Romanda afsonani so'zlab berayotgan Arsen Samanchinning hayajonlari, qalb

kechinmalariga ko'proq urg'u beriladi. U uchun bu kechmish afsona emas, haqiqat! Arsen
Abadiy qalliqqa aylanib, hamon zor-intizor, ovchi kuyovini sadoqat va muhabbat bilan
tog'ma-tog' izlab yurgan o'sha kelinning pok qudratli muhabbatiga ta'zim qiladi. U hatto
ayni shu suhbat chog'ida ham Abadiy qalliqning ishtirok qilayotganiga ishonadi: "Abadiy
qalliqning o'zi shu yerda, biz bilan birga bog'da, fonus yonidagi daraxt orqasida turibdi"
(5;80). U Aydanani ham shunga ishontirmoqchi bo'ladi. Arsen Abadiy qalliqning buyuk
yig'isining - Abadiy qalliq taqdirining, sof ishq va vafodorlik ramziga aylangan qo'shiqning
opera sahnasida kuylanishini istaydi. Va bunga Ayani munosib ko'radi: "Ruhlar Xudo seni
qayta tiriltirgan va sen Abadiy qalliqning vakili bo'lib qolasan, - deydi. Ular Abadiy
qalliqning qo'shiqlarini sening ijrongda xaloyiq oldida eshitishni kutmoqdalar... Sen
ishonmayapsan, bir qara, fonus yonidagi daraxtning tagiga qara, Abadiy qalliqning
soyasini ko'rmayapsanmi? Uning rahmatlar aytib, bosh egayotganiga va umid bilan
boqayotganiga ahamiyat ber. Uning abadiy yosh va go'zal ekaniga qara - u harir shoyi
ko'ylak kiyib yelkasiga qanotga o'xshash yopinchiq tashlab olibdi" (5;88). Arsen o'z orzu-
istaklariga Aydanani ishontiradi, Aydana opera ijrochisi sifatida Abadiy qalliq yig'isini
kuylashga rozi bo'ladi. O'sha Xaydelberg qasridagi oqshomda ular "Abadiy qalliq" operasini
yaratish haqida uzoq suhbatlashishadi. Ammo keyin taqdir charxpalagi boshqa yo'sinda
aylanadi, orzular orzuligicha qolib ketadi. Bu afsona bevosita Arsen taqdiri bilan bog'liqdir.
Chunki u  yoshligidan Abadiy qalliq haqidagi afsona-yu qissalarni eshitgan, tog'da Abadiy
qalliq uchun yoqilgan gulxanlar atrofida sho'rlik kelin qismatiga yuz martalab achingan,
dunyoda shunday sadoqatli qalliq borligiga ishonch ruhida katta bo'lgan edi. U o'z ishonchini
reallashtirish umidida Aydanadan madad kutadi - ammo shou-biznes tuzog'iga ilingan
Ayasi undan ham, "Abadiy qalliq" operasidan ham voz kechadi.

Afsonadan qad rostlagan Abadiy qalliq obrazi faqatgina shu folklor namunasi sujetida
qoldirilmaydi. Yozuvchi bu obrazni butun asar bo'ylab shunday harakatlantiradiki,
kitobxon ham Abadiy qalliqning mavjudligiga ishonib qoladi. Afsonada bosh qahramon,
shubhasiz, baxtini abadiy izlovchi kelin obrazidir, bu borada yozuvchi Arsen tilidan
shunday deydi : "Bu kechmishda aytsang ado bo'lmaydigan qiynoqlarda jasorat ko'rsatgan,
haqiqat uchun kurashgan bosh qahramon o'sha kelin, Abadiy qalliqdir" (5;79). Biz esa shu
fikrni davom qildirib, bu obraz nafaqat afsonadagi, balki butun asar doirasidagi bosh

qahramon obrazlaridan biridir degan qarashni ilgari    surmoqchimiz. Chunki Abadiy
qalliq "samoviy obrazi" (5;79) asardagi ishtiroki va egallagan mavqeyiga ko'ra shu darajaga
munosibdir.

